Ræða Emblu Ágústsdóttur handhafa Kærleikskúlunnar 2009:

Ég vil byrja á því að þakka SLF fyrir að sýna mér þann heiður sem felst í því að veita Kærleikskúlunni viðtöku. Ég lít á kúlúna sem mikla hvatningu til þess að halda áfram að vinna að málefnum fatlaðra. 

Á hverjum einasta degi upplifi ég mikla vanvirðingu og höfnun frá samfélaginu. Það er ekki tekið mark á mér og ég er álitin byrgði á samfélaginu. Ég horfi nær daglega upp á mannréttindabrot gagnvart fötluðu fólki.

Þessi vandamál eru öll sprottin af sama meiðinu, og það er vanvirðing í garð fatlaðs fólks. Það er hvorki nóg að hafa lög og reglur sem eiga að tryggja réttindi fatlaðra né heilbrigðiskerfi sem veitir öllum þjónustu. Þessir þættir gagnast lítið án virðingar við fólkið sjálft. Það er lítið gagn í reglugerð sem kveður á um réttindi fatlaðra ef þeir sem eiga að sjá um að lögunum sé framfylgt bera ekki virðingu fyrir fötluðu fólki almennt.

Ég trúi því að hver og einn geti haft áhrif. Vandamál samfélagsins geta stundum virðst óyfirstíganlega stór og yfir okkur hafin. En við megum ekki hugsa svoleiðis vegna þess að samfélagið er ekki okkur æðra. Það erum við sjálf sem mótum samfélagið og því geta vandamál þess ekki orðið okkur æðri. Við þurfum bara að trúa því að við getum haft áhrif. Ég hvet ykkur öll til þess að finna ykkar leiðir að því að breyta viðhorfum  samfélagsins. Fjölbreytileiki er það sem þarf og saman getum við náð háleiddum markmiðum.
